
Alþingi ályktar að fela ríkisstjórninni að láta efna til skipulagðrar fiskileitar
með vel útbúnu skipi til veiða á djúpmiðum við ísland. Fiskileitin fari fram í nánu
samráði við starfandi togara skipst jóra. Árangur af leitinni skal birtur íslenzkum
fiskiskipstjórum jafnóðum.

Allur kostnaður við fiskileitina greiðist úr ríkissjóði.

Greinargerð.
Hin síðari ár hafa íslenzkir togarar stöðugt sótt meir og meir af afla sínum á

djúpmiðin í kringum landið. Nú er svo komið, að togararnir veiða mjög mikið af
afla sinum á vztu mörkum landgrunnsins, og æði oft veiða þeir á djúpi, sem er
nokkuð fyrir utan 200 faðma dýptarlínuna. Á þessum djúpmiðum eru fiskisvæðin
tiltölulega lítið þekkt. Hver skipstjóri um sig hefur þurft að leita sig áfram og oft
án þess, að fyrir hendi væru sæmileg kort af hinum nýju veiðisvæðum.

Reynsla síðustu ára hefur þó sýnt, að víða eru álitleg fiskisvæði á djúpmiðum
kringum landið, fiskisvæði, sem gefið hafa góðan afla.

Hinir nýju togarar eru dýr skip og þung í rekstri. Það er því ekki auðvelt að
beita fiskiskipunum sjálfum, jafnhliða venjulegum rekstri, í leit að nýjum fiski-
miðum. Slík leit er of dýr og ekki á færi einstakra útgerðarfélaga að standa undir
henni.

Það er álit skipstjóra, að á djúpmiðum við landið séu enn ófundin ýmis góð
fiskimið. Hagkvæmasta leiðin til þess að afla upplýsinga í þessu efni er, að rekið
verði af hálfu hins opinbera fiskileitarskip, sem sérstaklega væri útbúið til veiða
á djúpmiðum. Miklu máli skiptir, að rekstur fiskileitarskips fari vel úr hendi. Bezt
mun reynast að haga rekstri þess í nánu samstarfi við starfandi togaraskipstjóra.

Íslendingar hafa gert minna að fiskileit og upplýsingaþjónustu fyrir fiskimenn
sína en flestar aðrar fiskveiðiþjóðir. Á meðan grunnmiðin við ísland voru svo að
segja full af fiski, reyndi ekki eins mikið á fiskileit eða upplýsingaþjónustu fyrir
fiskimenn. En þessu er nú á annan hátt farið. Nú er leit að nýjum fiskimiðum orðin
aðkallandi.

íslendingar þurfa að sjálfsögðu að leita á fjarlæg fiskimið á hinum nýju og
ágætu togurum sínum. Góð veiði á Grænlandsmiðum eða við Bjarnarey og í Hvíta-
hafi er að vísu mikill fengur fyrir okkar stóru og vel búnu togara. Og þangað hefur
verið sótt, og þangað mun verða sóttur afli. En auðvitað væri afli, sem fenginn væri
á djúpmiðunum við ísland, hagstæðari fyrir veiðiskip okkar. Og alveg sérstaklega
væri sá afli mikilvægur, þegar hugsað er til að leggja aflann nýjan á land til vinnslu
í frystihúsum. Margt bendir til þess, að víða í kringum landið séu á 200-300 faðma
dýpi góð karfamið. Karfinn er nú eftirsóttur fiskur. Hann verður tæplega sóttur á
fiskimið til annarra landa, vegna þess að hann þarf að vinnast nýr í frystihúsunum.

Rannsókn fiskiskips á djúpmiðunum í kringum landið gæti haft mikil og góð
áhrif. Sennilegt er, að slík rannsókn mundi færa þjóðarbúinu milljónir króna í
verðmæti.


